[bookmark: cysill]Ymateb Plaid Werdd Cymru i'r Comisiwn ar Ddyfodol Cyfansoddiadol Cymru  
Plaid wleidyddol led-annibynnol o fewn Plaid Werdd Cymru a Lloegr (GPEW) yw Plaid Werdd Cymru. Mae gan Blaid Werdd Cymru (WGP) dîm arweinyddiaeth, wedi'i ethol gan aelodau ac mae'n cynnal cynhadledd flynyddol. Mae Plaid Werdd Cymru yn sefydliad sy'n cael ei arwain gan ei aelodau a chaiff ei bolisïau eu cynnig a'u llunio gan yr aelodau ac yna pleidleisir arnynt mewn cynhadledd. Ailddrafftiwyd datganiad polisi'r blaid, 'Polisïau ar gyfer Cymdeithas Gynaliadwy yng Nghymru' yn ddiweddar i adlewyrchu’r newidiadau yn y tirlun gwleidyddol a deddfwriaethol yng Nghymru. Plaid ryngwladol sy'n credu mewn lleoliaeth yw Plaid Werdd Cymru. Mae'r blaid hefyd yn rhan o'r Gwyrddion Ewropeaidd ehangach a'r Gwyrddion Byd-eang. 
Mae ymgeiswyr Plaid Werdd Cymru yn sefyll mewn etholiadau ar bob lefel o lywodraeth yng Nghymru. Mae gan Blaid Werdd Cymru oddeutu 1900 o aelodau ar hyn o bryd ac mae nifer yr aelodau newydd wedi cynyddu’n gyson dros y misoedd diwethaf.   
Datblygwyd yr ymateb hwn ar sail polisïau Plaid Werdd Cymru a ddatblygwyd gan yr aelodau ac y pleidleisiwyd arnynt gan yr aelodau, a chynhaliwyd cyfarfod penodol ar gyfer yr aelodau i ystyried y cwestiynau amrywiol isod. 
1. Beth sy'n bwysig i chi o ran sut y caiff Cymru ei rhedeg? 
Mae ein persbectif yn cael ei lywio gan ddibyniaeth ein holl gymdeithasau ar fiosffer byw a hinsawdd y Ddaear, sydd bellach mewn perygl difrifol gan ffurfiau dinistriol ar ddatblygu ac economi. Mae hyn yn amlygu'r angen i lywodraethu roi sylw i'r argyfyngau sy'n gwaethygu ac yn gysylltiedig â'r hinsawdd, bioamrywiaeth ac anghydraddoldeb sy'n peri gofid i Gymru. Bydd y rhain yn gwaethygu yn y dyfodol rhagweladwy, ac yn wir maent yn peri pryder ar draws y byd. Yr hyn sy'n bwysig i Blaid Werdd Cymru yw ceisio sicrhau bod llywodraethiant yng Nghymru yn helpu i gefnogi a galluogi cymunedau, unigolion, sefydliadau a busnesau i ymateb mewn ffyrdd gwybodus ac effeithiol i'r argyfyngau hyn, er mwyn cynyddu gwytnwch a lles lleol, rhanbarthol a chenedlaethol. Yr un mor bwysig yw ein bod ni fel cymdeithas yn gallu cyflwyno mesurau sy'n helpu tuag at welliannau yn y dyfodol, ac nad ydynt yn llesteirio opsiynau yn y dyfodol ac yn bradychu cenedlaethau'r dyfodol. Er mwyn ceisio sicrhau hyn, rydym yn cefnogi camau i brofi straen mesurau a pholisïau gan ddefnyddio ein gwyddoniaeth orau sydd ar gael a chynnwys gwyddorau'r systemau. Diogelwch yn y dyfodol yw'r ddyletswydd gyntaf ar gyfer llywodraethiant a disgwyliadau dinasyddion, Ar hyn o bryd mae'r risgiau mawr yn cael eu hanwybyddu mewn ffyrdd sy'n anghyfrifol. 
Yn ogystal â chamau gan y Llywodraeth i osod fframweithiau cyfreithiol ar gyfer rheoleiddio, mae Plaid Werdd Cymru yn cefnogi llywodraethiant galluogi, sy'n helpu i wneud nodau sybsidiaredd (penderfyniadau a wneir ar y lefel agosaf at lawr gwlad) yn fwy cyraeddadwy. Yn ymarferol, yn y cyfnod hwn o straen cymdeithasol cynyddol, bydd angen i ni alluogi ein cymunedau trwy gyfraith a deddfwriaeth arloesol i helpu ein hunain. Ni fydd asiantaethau'r llywodraeth yn gallu bod yn effeithiol heb ymgysylltu helaeth â dinasyddion. Hoffem weld trafodaeth ar ein cyfansoddiad yn cynnwys sgwrs genedlaethol go iawn am y  newid yn yr hinsawdd, wedi'i llywio gan asesiadau wedi'u diweddaru o risgiau. Dylai hyn gynnwys estyniadau o ddemocratiaeth fel cynulliadau a rheithgorau dinasyddion a chyfranogiad sefydliadau cymdeithas sifil Cymru megis cyrff anllywodraethol, sefydliadau gwirfoddol, undebau llafur a'r trydydd sector; Sefydliadau Busnes Cymdeithasol, a Sefydliadau Busnes er elw yn ogystal â'r gwahanol lefelau o rwydweithiau a sefydliadau Llywodraeth Leol, Gofalu a Gwasanaethau Cyhoeddus gan gynnwys y GIG. Dylid parhau â hyn trwy fodel o 'Ddemocratiaeth Ymgynghorol' lle mae mewnbwn gan wyddoniaeth ar yr hinsawdd ac ar y cysylltiadau â bioamrywiaeth, a'n dibyniaeth ar systemau cynnal bywyd gweithredol yn glir.  
Mae angen deall a mapio effeithiau ar systemau tai, ynni, bwyd, trafnidiaeth a gofal yn gyffredinol, gan gynnwys eu rhyngweithiadau. Byddai angen i atebion a mesurau ar gyfer ymateb cenedlaethol fod mor drawsbleidiol â phosibl ac ar raddfa sy’n golygu bod modd ymateb i’r heriau o ran addasu a lliniaru. Gan fod y materion hyn yn fater o oroesi cenedlaethol a chymunedol, credwn eu bod yn flaenoriaethau i'w hystyried wrth feddwl am drefniadau cyfansoddiadol. Dylai'r rhain gael eu cynllunio i ysgogi pob sector o gymdeithas i gyflawni’r trawsnewidiadau cymdeithasol ac economaidd angenrheidiol. Dyma beth mae Argyfwng Hinsawdd a Bioamrywiaeth yn ei olygu. Isod rydym yn amlinellu pam mae hyn hefyd yn golygu ffurfiau mwy uchelgeisiol, cydweithredol a dysgu o lywodraethiant.  
2. Yn eich barn chi, beth ddylai blaenoriaethau y Comisiwn fod?
Wrth i'r cyfansoddiadau nodi'r sail a'r rheolau ar gyfer llywodraethiant, rydym yn dehongli'r cwestiwn hwn fel ffordd o ofyn am yr ymrwymiadau cyfansoddiadol y credwn fod angen iddynt fod ar waith i gefnogi a galluogi llywodraethiant i Gymru ar gyfer yr unfed ganrif ar hugain. Mae'r mathau o ymrwymiadau cyfansoddiadol yr hoffem weld y Comisiwn yn eu hystyried yn cynnwys:   
a) Ymrwymiad i a/neu statws cyfreithiol ar gyfer natur a systemau cynnal bywyd (er enghraifft yn Chile a Costa Rica) 
b) Datganiadau am werthoedd/ymrwymiadau i hawliau ar gyfer cydraddoldeb cymdeithasol dynol sydd wedi'u hymgorffori mewn Cyfraith Ryngwladol 
Credwn fod y rhain yn gwbl gysylltiedig gan y gwyddom fod effeithiau eithafol y newid yn yr hinsawdd a cholli bioamrywiaeth yn effeithio ar y bobl dlotaf a'r rhai mwyaf agored i niwed. Mae polisïau pellach Plaid Werdd Cymru yn seiliedig ar yr angen am gontract cymdeithasol newydd sy'n rhoi diogelwch i bawb tra bo pontio teg ar waith i geisio sicrhau dyfodol cystal â phosibl i ni ein hunain ac i genedlaethau'r dyfodol. 
c) Datganiadau a strwythurau sy'n gosod fframweithiau galluogi ar gyfer llywodraethiant a democratiaeth gan gynnwys: ail-gydbwyso pwerau tuag at asiantaeth fwy lleol;  mwy o dryloywder ac atebolrwydd o ran llywodraethiant yng Nghymru; cysylltiadau clir rhwng gwahanol elfennau llywodraethiant gan gynnwys y gyfraith, sefydliadau ac ymchwil; galluogi sianeli ar gyfer sicrhau bod gwybodaeth yn llifo rhwng graddfeydd llywodraethiant. 
- o’r lleol i’r cenedlaethol a rhyngwladol. Er mwyn symud ymlaen mae Plaid Werdd Cymru yn credu bod yn rhaid i ni adfywio democratiaeth dinasyddion lleol a dysgu gan wledydd eraill.   
d) Ymrwymiadau i fodel cosmopolitanaidd o ddinasyddiaeth Gymreig sy'n cydnabod ac yn dathlu amrywiaeth Cymru ac sy'n ymrwymo i fodel sifil o ddinasyddiaeth. Dylid cysylltu hyn â dadl ac ymgynghoriad eang ar ffurf cyfansoddiad ysgrifenedig (am resymau a amlinellir ymhellach isod).  
e) O ran y cwestiwn am gyfreithlondeb sy'n gofyn 'pa brosesau sydd wedi arwain at y Cyfansoddiad?' Beth sy'n gwneud Cyfansoddiad yn wleidyddol gyfreithlon? Mae Plaid Werdd Cymru yn credu ei bod yn bryd i safonau dilysrwydd gwleidyddol wedi'u diweddaru gan gynnwys: prosesau cyfranogol llawer mwy helaeth o adeiladu cyfansoddiad; ynghyd ag ymrwymiadau i lywio llywodraethu gan y wybodaeth a'r wyddoniaeth orau sydd ar gael. O ran yr olaf, mae Plaid Werdd Cymru yn cydnabod bod y gwyddorau pwysicaf yn gymhleth ac yn datblygu (fel y gwelwn ym maes gwyddorau systemau'r Ddaear ac wedi gweld yn ddiweddar gyda datblygiad epidemioleg COVID-19, a modelu etc). Byddai angen i hyn hefyd weithredu ar lefelau llywodraethiant lleol a chanolradd, gyda phrosesau cyd-greu polisi yn dod â rhanddeiliaid ac arbenigwyr ynghyd. Mae cefnogi hyn yn golygu y dylai unrhyw gyfansoddiad fandadu llywodraethau i gefnogi ymchwil annibynnol a chynnwys cyngor gwyddonol ar unrhyw bolisïau, ynghyd â mewnbwn rhanddeiliaid.  
f) Mae parch at dystiolaeth a phrofi yn golygu bod angen Llywodraethiant Dysgu ochr yn ochr â'n dealltwriaeth newidiol a gwrando ar dystiolaeth cymunedau a sefydliadau lleol am effeithiau polisïau, gyda phrosesau adolygu tryloyw, gan arwain at ddiweddariadau polisi ac addasiadau mewn modd amserol.  
g) Mae'r materion hyn hefyd yn perthyn i’r cwestiwn 'beth yw'r prosesau ar gyfer diweddaru'r Cyfansoddiad?' Mae angen prosesau arnom sy'n dod o hyd i gydbwysedd rhwng darparu sefydlogrwydd ar gyfer cynnydd cymdeithasol a galluogi bywyd bob dydd a'r angen am newid a ffurfiau cyfranogol o ailasesu sy'n debygol o ddod yn fwy acíwt wrth i'r ganrif fynd yn ei blaen.  
h) Gwneud gwleidyddiaeth a llywodraethiant mewn ffordd wahanol: hoffai Plaid Werdd Cymru weld trefniadau cyfansoddiadol sy'n annog ymestyn democratiaeth trwy gyflwyno cynrychiolaeth gyfrannol go iawn i sicrhau bod pob pleidlais yn cyfrif. Ymhellach, credwn y bydd cydweithredu trawsbleidiol yn dod hyd yn oed yn fwy hanfodol wrth i ni geisio dod o hyd i ffyrdd o gynnal gwareiddedd ein cymdeithasau ac osgoi trais yn wyneb heriau eithafol o newid peryglus yn yr hinsawdd, dadleoli cymdeithasol, pontio diwydiannol a newid gwleidyddol.  
 
3. Wrth ystyried sut y caiff Cymru ei llywodraethu, gan Lywodraeth Cymru a Llywodraeth y DU, beth yw cryfderau’r drefn bresennol, pa agweddau atblsy’n fwyaf gwerthfawr i chi ac yr hoffech eu hamddiffyn? A allwch roi enghreifftiau?
Mae Plaid Werdd Cymru yn cefnogi nifer o ddatblygiadau polisi blaengar Llywodraeth Cymru, gan gynnwys:  
- Deddf Cenedlaethau'r Dyfodol  
- yr Ymrwymiad Cyfansoddiadol i ADCDF (Addysg ar gyfer Datblygu Cynaliadwy a Dinasyddiaeth Fyd-eang) 
- gwaith arloesol ar gydraddoldeb a chydnabod a chefnogi ACES (Profiadau Niweidiol yn ystod Plentyndod) fel allwedd ar gyfer arweiniad polisi ynghylch llesiant 
- sefyll dros y Gymraeg er mwyn sicrhau statws cyfartal i’r Gymraeg a’r Saesneg yng Nghymru fel nod sy'n gysylltiedig â chydnabod treftadaeth ddiwylliannol a hanes nodedig Cymru fel rhan o gydnabyddiaeth eang o amrywiaeth. 
- Ymrwymiadau diweddar i'r Economi Llesiant ac aelodaeth o WEGo, ynghyd â'r Alban, Gwlad yr Iâ a Seland Newydd. 
Mae Plaid Werdd Cymru hefyd yn croesawu'r ffordd y mae'r Senedd wedi gallu annog (er ar lefel gyfyngedig) weithio trawsbleidiol er lles pawb yng Nghymru.  
Mae Plaid Werdd Cymru yn gweld llawer o gryfderau mewn gwaith hyd yn hyn a chredwn fod y Senedd wedi profi ei gwerth mewn sawl ffordd i bobl Cymru, er bod angen gwneud llawer mwy i wella llif gwybodaeth ar draws cymdeithas a llywodraeth yng Nghymru. Fel y nodwyd yn eang, mae’n ymddangos fod Llywodraeth Cymru yn awyddus i osgoi risg ac mae angen iddi fod yn fwy parod i beidio â chydymffurfio. Fodd bynnag, rydym hefyd yn teimlo bod potensial y mesurau polisi gwerth chweil hyn yn gyfyngedig yn sgil y trefniadau cyfansoddiadol presennol. Gweler isod.  
4. A oes unrhyw broblemau gyda’r drefn bresennol? Os oes, sut y gellid mynd i’r afael â nhw? Rhowch enghreifftiau os gwelwch yn dda.
Rydym wedi gweld yn ddiweddar bod Cyfansoddiadau nad ydynt wedi'u hysgrifennu'n ffurfiol ac sy'n dibynnu llawer ar gytundebau cynsail ac anffurfiol yn rhai a all gael eu camddefnyddio gan wleidyddion poblyddol na fyddant yn parchu normau nad ydynt yn bwysig yn eu tyb nhw. Lle bo cynsail ar gyfer cysylltiadau rhwng gwahanol rannau o'r DU, mae normau llywodraethiant a ddatblygodd tra roeddem yn rhan o’r UE bellach yn cael eu hanwybyddu gan San Steffan sydd newydd ganoli ac sy'n gweld Brexit fel prosiect pŵer Seisnig yn bennaf. Mae llawer o bobl yng Nghymru a rhannau eraill o'r DU o’r farn fod y wladwriaeth Brydeinig bresennol mewn argyfwng difrifol a’i bod yn debygol o ddinistrio ymhellach fywydau dinasyddion yn y dyfodol, gan danseilio democratiaeth a safonau byw. Yn yr un modd, ymddengys nad yw gwladwriaeth Prydain yn gwbl abl i gyflwyno’r mesurau angenrheidiol i ddiogelu ein dyfodol a phontio i ffurfiau cynaliadwy ar fusnes ac economi.  
Mae'r model o lywodraethiant o fewn y DU dros y 30 mlynedd diwethaf wedi golygu datganoli cynyddol ac mae capasiti Cymru ar gyfer newid gwleidyddol hunangyfeiriedig wedi cynyddu'n fawr. Fodd bynnag, wrth i oblygiadau Brexit ddod yn fwy clir, mae'n amlwg bod y setliadau datganoli sy'n datblygu yng Nghymru a'r Alban, a Chytundeb Heddwch Gogledd Iwerddon, wedi datblygu o fewn fframweithiau aelodaeth o'r UE. 
Mae llawer wedi'i gyflawni yng Nghymru yn ystod y cyfnod hwn ac mae polisi arloesol wedi'i roi ar waith. Fel y nodwyd gan lawer o bobl, mae’r gwaith o gyflawni'r polisi hwn wedi bod yn llai llwyddiannus ac mae hyn yn rhannol oherwydd diffyg pwerau a chyllid Llywodraeth Cymru. Yn ogystal, nid yw'r model canolog o San Steffan wedi cael ei herio'n llawn yng Nghymru trwy gynnwys ffurfiau newydd ar ddemocratiaeth a chyfathrebu, sydd eu hangen yn yr 21ain Ganrif. 
Mae Plaid Werdd Cymru yn cefnogi argymhellion Comisiwn McAllister i ymestyn y Cynulliad ac i ymestyn pwerau'r Senedd i'r Gyfraith a Phlismona. Fodd bynnag, mae'r argyfyngau gwleidyddol a chyfansoddiadol parhaus a achoswyd gan Brexit caled yn dal i ddatblygu ac mae cynnydd datganoli yn y modd hwn bellach dan fygythiad. 
I rai grwpiau yn y DU mae Brexit yn gyfle i ddatganoli'r DU ac ailsefydlu mwy o reolaeth. Defnyddiwyd y mesur Brexit diweddar i wneud darpariaeth ar gyfer ail-gydbwyso pŵer yn rhyfeddol tuag at y canol a achosodd ddifrod i setliad mewnol y DU. Roedd y darpariaethau ar gyfer y 'farchnad fewnol' a gynhwysir ym mesur Brexit yn frith o iaith economaidd 'niwtral' ond mae'r goblygiadau o ran grym llywodraethau Cymru a'r Alban i weithio gyda chymdeithas i lunio'r economi yn sylweddol. Dywedwyd yng Nghynulliad Cymru fod y mesurau hyn yn amlygu diffygion Ddeddf Llesiant Cenedlaethau'r Dyfodol ac ymrwymiad Llywodraeth Cymru i'r Economi Llesiant (Senedd 21). 
Un enghraifft glir o'r effaith ar y rhagolygon ar gyfer yr Economi Llesiant yw mater disodli cronfeydd strwythurol yr UE. Yn ystod y ddadl ar Brexit, addawyd na fyddai Cymru ar ei cholled yn sgil colli’r cronfeydd yr arferai eu derbyn oddi wrth yr UE, a oedd o dan reolaeth Llywodraeth Cymru. Yr hyn na ddywedwyd oedd y byddai'r cronfeydd newydd hyn yn cael eu rheoli'n ganolog gan San Steffan ac yn seiliedig ar hen resymeg y farchnad neoryddfrydol a gyflwynir bellach fel 'Prydain Fyd-eang.' Felly mae ymrwymiadau Llywodraeth Cymru i bolisïau amgylcheddol a chymdeithasol blaengar dan fygythiad gan na fydd y rhain yn golygu dim os gall San Steffan wrthod unrhyw fesurau yn enw 'rhesymeg marchnad neo-ryddfrydol y DU. Yn fwy diweddar, mae'r argyfwng gwleidyddol hwn sy’n digwydd yn raddol wedi datblygu ymhellach gyda mesurau amrywiol yn cael eu hatal neu eu gor-reoli.  
5. Wrth ystyried Llywodraeth y DU, Llywodraeth Cymru a llywodraeth leol yng Nghymru (eich cyngor lleol), beth yw eich barn ynglŷn â’r cydbwysedd pŵer a chyfrifoldeb rhwng y tri math o lywodraeth – a yw’n iawn ar y cyfan, neu a ddylai newid, ac os felly, sut? Er enghaifft, pwy ddylai gael mwy o bŵer, neu lai?
Mae Plaid Werdd Cymru o blaid llawer mwy o bŵer a chyfrifoldeb sydd wedi'i ddatganoli i'r lefel leol, ynghyd â chefnogaeth briodol ar gyfer llywodraethiant gwybodus. Gall 'Pŵer' fod ar sawl ffurf ac mae Plaid Werdd Cymru yn cefnogi pwerau gweithredol i gyflwyno deddfwriaeth a fframweithiau sy'n galluogi i bwerau (i wneud pethau) gael eu harfer ar lefel leol.  
Mae Plaid Werdd Cymru yn cefnogi hawl pobl Cymru i benderfynu ar eu ffurf eu hunain o lywodraeth drwy brosesau dadlau a refferendwm cenedlaethol. Byddai Plaid Werdd Cymru o blaid annibyniaeth lawn i Gymru. Ein gweledigaeth o annibyniaeth yw y byddem yn cael ein rhyddhau i gymryd rhan mewn llawer o gytundebau gyda'n cenhedloedd cyfagos a chwarae ein rhan wrth weithio i gydnabod ein cyd-ddibyniaeth fyd-eang, a'r angen am heddwch a chydweithrediad byd-eang i ddatrys ein problemau cyffredin brys. Rydym oll yn rhannu’r un Ddaear ac mae ein hecosystemau yn croesi ffiniau dynol yn yr un modd â’’n heconomïau.  
6. Fel gwlad ac uned wleidyddol benodol, sut ddylai Cymru gael ei llywodraethu yn y dyfodol? A ddylem:
· cadw’r trefniadau presennol yn fras, lle caiff Cymru ei llywodraethu fel rhan o’r DU, â Senedd San Steffan yn dirprwyo rhai cyfrifoldebau i’r Senedd a Llywodraeth Cymru, â'r cyfrifoldebau hynny wedi'u haddasu fel yn cwestiwn 5, NEU
· symud tuag at fwy o ymreolaeth i Gymru benderfynu drosti hi ei hun o fewn Deyrnas Unedig mwy ffederal, gyda’r mwyafrif o faterion i’w penderfynu gan Senedd Cymru a Llywodraeth Cymru, a Senedd San Steffan yn gwneud penderfyniadau ar faterion ledled y DU ar ran Cymru (a gweddill y DU)? NEU
· symud tuag at ymreolaeth lawn i Gymru lywodraethu ei hun yn annibynnol o’r DU? NEU
Mae Plaid Werdd Cymru o blaid symud tuag at reolaeth lawn i Gymru fel y gall lywodraethu ei hun a bod yn annibynnol ar y DU. 
· mynd ar drywydd unrhyw fodel llywodraethiant arall yr hoffech ei gynnig?
· ochr yn ochr ag unrhyw un o’r opsiynau hyn, a ddylai cynghorau lleol gael mwy o bwerau a thrwy hynny ddod â'r broses o wneud penderfyniadau yn nes at bobl Cymru os felly rhowch enghreifftiau os gwelwch yn dda.
Mae Plaid Werdd Cymru o blaid datganoli llawer mwy o bwerau i gymunedau a chynghorau lleol yng Nghymru. Er enghraifft, mae Plaid Werdd Cymru o blaid adolygu'r system gynllunio i ganiatáu gwrthwynebiadau trydydd parti mewn achosion sy’n peri pryder ar lefel leol. Ni all hyn gael ei gefnogi gan y trefniadau presennol lle gall San Steffan reoli fframweithiau cynllunio o hyd, gan atal camau i greu lleoedd lleol. Mae'r sefyllfa bresennol yn gwanhau gallu pobl leol yng Nghymru i roi deddfwriaeth ar waith gan ddiogelu'r amgylchedd heb gael ei gwrthod gan San Steffan.  
7. Drwyddi draw, beth sy’n fwyaf pwysig i chi am sut y dylid llywodraethu Cymru yn y dyfodol?  A oes unrhyw beth arall yr hoffech ddweud wrthym?
Rydym yn cydnabod bod yr holl Gyfansoddiadau (gan gynnwys Cyfansoddiadau ysgrifenedig) yn gyfyngedig. Mae'n anochel bod y pryderon a oedd yn bodoli adeg  eu llunio wedi dylanwadu arnynt ac o’r herwydd maent wedi’u hymgorffori mewn prosesau gwleidyddol. Yr hyn na allan nhw byth ei wneud yw cadw popeth yn 'ddiogel' ac yn 'dderbyniol' am byth. Felly, mae angen prosesau diweddaru arnynt. Ar ben hynny, mae angen dehongli pob iaith a datganiad cyffredinol sy'n pennu beth y dylent ei olygu mewn cyd-destunau penodol. Dyna pam mae angen Cyfraith Gyfansoddiadol ar ryw ffurf. Mae'r hylifedd hwn yn golygu mai'r hyn NA ALL Cyfansoddiadau ei wneud yw gwarchod rhag pob posibilrwydd. Pris democratiaeth yw prosesau esblygu democrataidd, gan gydbwyso'r angen am newid yn erbyn yr angen am reolau sefydlog ar gyfer ffyniant cymdeithasol a'r gyfraith. Er bod Plaid Werdd Cymru yn cydnabod y cyfyngiadau hyn, mae o blaid Cyfansoddiad newydd i Gymru sy'n addas ar gyfer heriau ein hoes, a all helpu’r gymdeithas yng Nghymru i oroesi a ffynnu mewn cyfnod anodd i Gymru a'r byd.  
I'r perwyl hwn rydym yn credu bod angen cyflwyno dulliau arloesol ar frys i drafodaeth wleidyddol a chymdeithasol ehangach, megis y dull 'profi straen'. Gall hyn arwain at realaeth i raddau helaeth. Isod mae enghraifft o 3 'prawf straen' allweddol sy’n seiliedig ar flaenoriaethau ar gyfer polisïau Plaid Werdd Cymru.  
Profion Straen Gwyrdd 
1. 	A yw'r Cyfansoddiad yn addas i ateb/helpu ymatebion i'r argyfyngau Hinsawdd a Bioamrywiaeth? 
2. 	A yw'r Cyfansoddiad yn addas i ateb/helpu ymatebion i argyfyngau cysylltiedig anghydraddoldeb cymdeithasol, dadleoli cymdeithasol ac aflonyddwch y gwyddom y byddant yn gwaethygu o ganlyniad i 1. uwchlaw? 
3. 	A all y Cyfansoddiad ddarparu rhai mecanweithiau neu ymrwymiadau a all helpu i gadw cymdeithas yn sifil a lleihau trais gan y bydd llawer o drawsnewidiadau yn digwydd ar unwaith?  
Credwn y byddai'r cwestiynau hyn neu rywbeth tebyg iddynt yn sail dda i herio a mireinio cynigion.  
Rydym yn edrych ymlaen at drafodaethau pellach a chyfleoedd i gyfnewid syniadau ynghylch y pynciau pwysig hyn.  
  
